
  Әңгімелесу мен сұхбаттың ұқсастығы сыртқы пішінінен көрінеді. Осы пішін мен әдістен  сұрақ – жауап байланысын, сабақтастығын байқаймыз. Ең алдымен мәтіннің қосарлы құрамда орындалатынын  айта кету керек. Бірінші жағы тілшінікі, екінші жағы респонденттікі. Екеуінде де белгілі бір тақырыпты ортаға салу, ой бөлісу, реплика  бар. Сұхбатта тілші қысқа да нұсқа сұрағымен визавиге бағыт-бағдар беріп отырса, әңгімелесуде екі адам тең әріптес, партнер ретінде, тақырыпты жетік білетін екі индивид, екі тұлға ретінде пікір алысады. Әңгімелесудің және бір өзіндік белгісі – әңгімелесушілер позициясы контрастылығының айқын көрінуі. Сонымен қатар олар бір сәттік, жылдам шешілер мәселердің төңірегінде әңгіме қозғамайды, олар күрмеуі көп (стратегиялық мәні бар) проблемаларды байыпты да білікті талдайды, мәселеге тереңірек үңіледі.
     Түсіндірме (комментарий) арқылы автор көкейтесті мәселеге өз көзқарасын білдіреді. Қазіргі комментарий, біріншіден, аудитория назарын жаратылыстағы, қоғам өміріндегі маңызды, бірегей фактілерге, оқиғаларға, құбылыстарға жедел, оперативті аударады. Олардың астарына үңіледі, талдайды,  оқиғаларға баға береді. Комментарий жанрын уақыт контексінде қарастыратын болсақ, оның тәсілі – превентивті, оқиғаның, құбылыстың алдын ала жүруі де мүмкін, яғни қоғамды, аудиторияны болар іске дайындауға бейіл береді.  

